
15

Orrida a tæra a l’ëa, sterile e bassa

Da-ô mâ fin a sei migge ne l’interno;

Ghe dominava un freido, che no-ô passa

A-i poli ô freido d’un perpetuo inverno;

O l’ëa sasci ô terren, i laghi ëan giassa;

Agitava quell’aia un vento eterno;

E atri viventi là no gh’ëan che enormi

Feroci anfibii, mostrûosi e informi.

Aveivan questi scimile a figûa

In tutto fêua che a testa, a pelle e a côa;

Chi aveiva a côa d’un aze o d’uña mûa,

Chi de lô, chi de vorpe e chi d’un boa;

A pelle atri l’aveivan grixa o scûa,

Chi gianca affaeto e chi do tutto moa,

E chi in sciö möu gh’aveiva strisce a cô

Verde o blêu comme a toga d’un dottô.

Aveivan tutti a testa fæta a succa

Co-a fronte, ô naso, a bocca e i êuggi d’ommo;

E paiva ô peî di mæximi a perrucca

D'un grave senatô, o d’un gentilommo,

O a coroña d’un re o d’un arçiducca,

O ô cappin d’un canonico do Dommo,

E ô peî aveivan tanti in sciö coppusso

Rustego e lungo a moddo de cappusso.

Questi mostri all’Eroe, ch’ô s’incammiña

Nell’interno, s’avventan d’un asbrio;

Ma allôa gh’armava quella man diviña,

Dä quæ invixibilmente ô l’ëa ascistio,

D’un largo scuddo lucido a manciña,

Ne-ô quæ scienza e criterio gh’ëa scolpio,

E a man drita d’aguzza e lunga lanza,

Dove gh’ëa inciso sciù fede e costanza.

